
Oso ibilbide lasaia, edonork egiteko modukoa. Santikurutze Kanpezutik abiatu eta betiere Bide Berdeari (EAEko 
eta Nafarroako antzinako bideari) jarraituz, Maezturaino iritsiko gara. Pista zabala eta zoru onekoa da. Berron 
ibaiaren aldamenetik haran osoan barrena gora egiten du, batzuetan tunel txikiak ere zeharkatuz. Ibilbidean 
zehar nabarmentzekoak dira Atauritik igaro ondoreneko Bakardadearen baseliza eta, bereziki, Antoñanako 
harresiak. Herri horretatik abiatzen dira zailtasun desberdineko hainbat ibilbide. 

Santikurutze Kanpezuko informazio-gunea [km 0] hartuko dugu abiapuntu; herriko plaza nagusian dago. Hortik, kale 
nagusian barrena, mendebalderantz jaitsiko gara. Kontuz, izan ere, A-132 errepidearekin topo egingo dugu. Arretaz, 
errepidea gurutzatuko dugu Done Bikendi Harana noranzkoan A-2128 errepidea hartzera bagindoaz bezala, baina 
errepidea gurutzatu orduko ezkerrerantz joko dugu aurkitzen dugun lehenengo pistatik: Bide Berdea. EAEko eta 
Nafarroako antzinako trenbideak, Bide Berdeak (txirrindulari eta oinezkoentzat bereziki egokituta dagoenak), ia bide 
osoan Gasteizerako eta Lizarrarako lotura du, hemen proposatzen dugun ibilbideak zati bat bakarrik hartzen duen arren. 

Zoru oneko pistan, erraz ibiltzeko moduan, aurrera jarraituko dugu eta laster A-132 errepidea gainetik zeharkatzen duen 
egurrezko zubi bat topatuko dugu. Hura igaro ondoren, errepidearekiko paraleloki doan tarte bat egingo dugu, Berron 
ibaiaren gainetik igarotzen diren zubi batzuk eta ibaiaren ondoan itzala duen atseden-gune bat aurkitu arte. 

Zuzen luze eta lauaren ondoren, une batez utzi egingo dugu EAEko eta Nafarroako trenbidearen bide naturala, eta aldapa 
labur baina gogorrari ekingo diogu eskuinerantz. Gero bideak ezkerrerantz egiten du harrizko zubi zahar batetik, utzi berri 
dugun pistaren gainetik. 

Errepide estu batera iritsiko gara eta eskuinerantz joko dugu Antoñanako informazio-gunera [km 6,50] iristeko, 300 
bat metro eginda. Errepidea gurutzatuko dugu arretaz, eta berriz ere Bide Berdea hartuko dugu, Atauriraino oraingoan. 
Bi tunel labur igaroko ditugu, ongi egokituta daudenak. Ataurirako sarreran [km 11,20], eskuineko kalea hartuko dugu, 
behealdetik zeharkatzen duena, eta berriz ere pistara irtengo gara. 

DISTANTZIA:
27,710 km

METATUTAKO DESNIBEL 
POSITIBOA:

135 m

GUTXI GORABEHERAKO 
IRAUPENA:

3:30

ZAILTASUN MAILA:   OSO ERRAZA

ABIAPUNTUA:  Santikurutze Kanpezu (Araba)

HELMUGA: Santikurutze Kanpezu (Araba)

IBILBIDEA: Santikurutze Kanpezu, Antoñana, Atauri, Bakardadearen baseliza, Maeztu, Bakardadearen baseliza, Atauri, 
Antoñana, Santikurutze Kanpezu

Kilometro bat egin ondoren, ezkerrean utziko dugu Bakardadearen baseliza [km 11,80]; zuzen jarraituko dugu, pista 
utzi gabe, eta berriz ere errepidearekin topo egingo dugu. Arretaz gurutzatuko dugu eta berriro Bide Berdeari helduta, 
Maezturaino [km 13,85] jarraituko dugu. Itzultzeko bide berbera egingo dugu atzera, Santikurutze Kanpezuko abiapuntura 
[km 27,71] iritsi arte.

